
Mi ta sinta riba stupi dilant’i cas ta warda 

Papi su auto bira skina pa mi bula habri porta p’e

m’a perde conteo di cuanto tempo, cuanto dia mi tin ta warda Papi yega

di prome warda ta bira di dos warda ta bira warda ... y warda ... y warda ...

ta bira core parkeer riba acera dilant’i cas laga yabi hinca den switch

cuminsa kita uniform mientras ta baha di auto core subi trapi ansha

pasa man den mi cabey frega wowo cuminda stem kibra

warda un seconde perdi den pensamento dilant’i porta habri sigui cana bay paden

mi ta warda Papi caba di baña

mi tin un bunita mensahe warda p’e

den un rato Papi ta sali pura pura bek 

cabey papa muha 

boton di su uniform blauw habri

feter di su keds blanco los

Papi ta start auto cuminda for di bentana Papi ta stima mi mi ta un mucha grandi 

warda Papi … mi tin algo importante pa duna Papi 

Papi no por warda tin hopi hende ta warda Papi cu no tin tempo pa warda

mi ta lesa e carchi cu mi tin dos dia ta warda pa duna Papi

potret di e señora ta pone mi corda Mami

dokter, hopi danki pa tene nos mama su man te na su ultimo suspiro

danki pa dun’e e calor cu nos no por a dun’e

mi ta drenta paden pone e carchi riba e caha di chuculati den forma di curason

ami y e carchi, nos ta sigui warda!

Olga Buckley, mei 2021


